
TANTARAN’NY FANDALOVANA 

TAO AMIN’IREO MPONINA TAO Soasamihoela 

Kaominina Ambanivohitra Vohiposa, Distrika  Ambohimahasoa, Faritra Matsiatra Ambony
Simone Raharivololona

Pascal Rakotoroa

Mihajamanitra Michel Eddy

Monique Trudel
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA (COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.
Vao mangiran-dratsy ny alahadin’ny Paka, dia nihainga indray izahay hamonjy an’ny Soasamihoela, tanàna kely iray ao anatin’ny Kaominina Ambanivohitry Vohiposa, Faritra Matsiatra Ambony. Dia nilaozanay tsikelikely Antananarivo sy ny toe-taniny, izay ireo havoana voarafitra ho tanimbary mitohatohatra no manolo azy, tanimbary izay miainga avy ety ambany akaikin’ny renirano no miala ny tohatrany mandra-pahatonga eny amin’ny farany ambonin’ny havoana. Tsapanay tamin’izany fa azo volena ny tany no sady lonaka tokoa, no sady ihany koa midika fa manana fahaiza-manao ny olona amin’ny fanamboarana ireny tanimbary mitohatohatra ireny, fahaiza-manao izay efa tranainy ihany, manarak’izany,  midika koa fa mahay miaina mifanaraka amin’ny zava-misy eo aminy ny mponina no sady mahay mitrandraka araka izay azony atao izay harena misy eo aminy. 

Rehefa afaka ora maromaro taorian’ny niainganay, dia nanomboka niditra ny Faritry Matsiatra Ambony izahay, nahato kely aloha  ny dia mba hakana aina sy isakafoanana teny akaiky saha teny, izay fomba mahazatra ny olona rehefa andro fety toy izao, ny ankabeazan’ireo hotely koa moa mikantona fa saika lasa mamangy fianakaviana ny olona.  
Rehefa andro fety toy izao moa, dia miakatra any amin’ny Kaominina daholo ny olona manao fety, ka voatsikaritry ny rehetra ny fahatongavanay tao Vohiposa… Dia nisy olona nitarika anay ho any amin’ny tranon’ny Ben’ny Tanàna, Ramatoa Razafindrasoa Félistine. Ben’ny Tanàna teo aloha ihany no vadiny, izay tratranay tao an-tranony avy nivavaka tany am-piangonana. Efa eo-dalam-pivoahana ny trano, andeha hanokatra ny fetin’ny Kaominina moa Ramatoa Ben’ny Tanàna no nifanena taminay, dia somary maikamaika sy nofehezina ihany ny fanazavana taminy, ny tanjon’ny dianay, sy nanamarihanay fa tsy tonga hanao fanentanana momba ny VIH-SIDA akory izahay miasa hoan’ny FIDA. Mitady fokontany izay somary miataka lavityry ny kaominina izahay, hanaovana fanadihadiana, fokontany izay tsy nahazo mihintsy na nahazo ihany fa kely fanampiana avy ety ivelany. Nohazavainay koa fa ny FIDA dia miasa eny amin’ireo faritra ambanivohitra, indrindra ireo faritra tena mahantra.     
Dia notohizanay ny resadresaka ka naompana tamin’ny fisafidianana ny fokontany izay hanaovana ny fanadihadiana. Ny vadin’ny Ben’ny Tanàna izay, lasa Filohan’ny filan-kevitry ny kaominina dia nanolotra anay an’i Soasamihoela, izay any amin’ny 7 km miala avy eo amin’ny kaominina no misy azy. Nambarany taminay koa fa efa ela no tsy tongan’ny fiara intsony any nohon’ny haratsian’ny lalana ka tsy maintsy dian-tongotra no ahatongavana any. Rehefa andro fety toy izao moa dia saika miakatra daholo ny olona avy any amin’ny fokontany, izany indrindra no nanararaotan’Ingahy Filohan’ny Filankevitry ny kaominina naniraka olona hitady izay olona avy any Soasamihoela ; ny Filoha lefitry ny Fokontany no sendra io iraka io 
Tsy afaka tonga dia nanohy ny dia hoany Soasamihoela moa izahay arak’izany, fa lavitra ilay toerana, mbola mandeha tongotra eo amin’ny adiny roa mahery eo vao tonga any an-tanàna, ka voatery niandry ny fiverenan’ny Filoha lefitry ny fokontanin’ny Soasamihoela miaraka amin’ny vatan-dehilahy hitondra ny entanay. Tao Vohiposa izahay no nandry ka ny Mpitsabo mpanampin’ny Hopitaly no nampiantrano anay.  
Ny alatsinain’ny Paka, dia tonga ny Filoha lefitry ny fokontany, Ingahy Razafinirna Emmanuel, niaraka tamin’ny vatan-dehilahy vitsivitsy haka anay sy hitarika anay hatrany an-tanàna. Nambaran’izy ireo fa mbola tongan’ny fiara ny atsasany mahery amin’ny lalàna, ka ny ambiny no tsy maintsy atao an-tongotra. 

	Lalana efa tranainy, tetezan-kazo nohavaozina efa ela… dia an-tongotra ny ambiny…


Rehefa avy namakivaky ny lalana izay tena ratsy tokoa, nanilika ireo sampan-kazo mibahana ny lalana, niampita tamin’ny tetezana vita amin’ny vatan-kazo vitsivitsy fotsiny, dia nijanona ny fiara fa tsy afaka niroso intsony, nanomboka hatreo dia tsy maintsy an-tongotra no anaovanay ny lalana sisa. Dia nitety lohasaha, namakivaky tanety izay efa tsy misy hazo maniry intsony fa efa saika voakapa daholo, hanaovana kitay sy arina fandrehitra hono, nitety ireo tanimbary izay efa akaiky dia akaiky ny fotoam-pijinjana amin’ny fahitana ny hamenan’ny vary eo aminy… Atsasak’adiny hono sisa dia tonga any an-tanàna …mbola niampita tetezana iray izahay, tamin’ny taona 1972 hono no nanorenana azy voalohany, dia nasiana fanamboarana tamin’ny taona 1996, saika efa ho folo taona mahery talohan’io no nisy fiara tonga farany tany an-tanàna. Dia notohizana ny dia, somary niato kely izahay rehefa tonga teo amin’ny trano fiangonana, efa tonga eto amin’ny fokontany isika hoy ireo mpitarika, eto no fizaran’ny fokontany, manome ny lafiny antsinanana sy ny lafiny andrefana. Tsy ahitana trano fonenana ny manodidina azy, eto no toerana fihaonan’ny olona isaky ny alahady. Afak’izany, dia nanomboka namonjy ny tanàna ny dianay, tonga teo amin’ny tanànan’ny Filoha lefitra ihany izahay nony farany ; aok’izany ny hagaganay nahita ireo trano rehetra misy rihana, ny valan’omby anaty lavaka (hady) izay mbola misy fefy  maodidina. Nifampanontany izahay hoe noho ny fahatahorana ny dahalo ve no mahatonga ny olona miaro be ny fananany toy izao…    
Satria moa efa nahafantatra ny omalin’io ny olona mikasika ny fahatongavanay dia efa nivonona ry zareo tamin’ny fandraisana, ny vadin’i Emmanuel ary no nandray sy nampisakafo anay. Nandritra izany fotoana izany, dia lasa niantso ireo olona monina ao anatin’ny faritra antsinanan’ny fokontany i Emmanuel hanatrika ny fivoriana voalohany. Ny ampitson’io no nilazany anay fa andehananay any amin’ny faritra andrefana, saika miparitaka loatra ny tanàna ato anatin’ny fokontany ho izy ; manarak’izany dia sarotra hoan’ny olona no manantona ety, satria ny andro fety. Mbola lalana 45 minitra eo ho eo vao tonga eny amin’ny sekoly, toerana anaovana ny fivoriana. Izahay anefa tsy manana afa-tsy io andro nahatongavanay io iasana ao amin’ny faitra misy ny filoha lefitra. Ireo fianakaviana mipetraka manodidina ny tranon’Ingahy Filoha lefitra no eritreritinay anaovana ny fanadihadiana isan-tokatrano, raha ny fahitanay azy dia afaka ahitana taratra ny zava-misy any anivon’ny tokatrano ao anatin’ny fokontany ny zava-misy ao amin’ireo tokatrano ireo, sady rahateo mbola mankalaza ny fetin’ny paka ny ankamaroan’ny olona.  
Satria mety hosarotsarotra ny hanaovana ny fanadihadiana eny anivon’ny tokatrano, dia nanapa-kevitra izahay ny hanao izay fomba azoana olona farany betsaka hanaovana ilay sarintany sosialy mba afahana mandalina ireo hevitra voaangona sy mahazo ihany koa ireo hetsika mandrisika ny tanàna. 
Indreny fa manomboka tonga tsikelikely ny olona, nidina nivoaka ny trano koa izahay ary namelatra ireo taratasy fotsy teo ambonin’ny tsihy ; natao teo an-tokontany tao ambadiky ny tranon’ny filohan’ny fokontany moa ny fivoriana niaraka tamin’ireo izay namaly ny antso sy nanaiky niala tamin’ny fety natrehany : saika tonga teo avokoa na ny lehilahy, na ireo vehivavy, ireo ankizy, ireo zoky olona ary ireo ray aman-dreny eo an-tanàna… Rehefa vita ny fifampiharabana sy ny teny fanolorana nataon’ny filohan’ny fokontany, dia nadray fitenenana i Simone nanazava ny tena anton-dianay sy ny tanjon’ny fanadihadiana, nodimbiasan’i Pascal izy avy eo izay nanazava ny fiaraha-miasa takiana amin’ireo olona tonga nivory amin’ny fanaovana ilay sarintany, izay afahanay mahafantatra ny fiaimpianan’ny mponina ao Soasamihoela. 
Nisalasala anefa ireo olona rehefa tonga hizara ilay baoritra kely miloko i Simone sy Monique, baoritra izay anoratan’izy ireo izay ananany, hanaovany sary ny tranony sy ny ankohonany… nisy aza tsy nety nandray mihitsy, matahotra hono izy ireo sao dia fomba atao afantarana ny isan’ny ombiny fotsiny izao mba andoavany hetra… Niezaka ny nampitony ny olona izahay sy nanome toky azy ireo fa ny mifanohitra amin’izany no tanjon’ny fanadihadiana, rehefa nohazavaina tsara sy maharitraritra ihany koa, sy noho ny fisian’ireo  olona nazoto ny handray anjara dia narisika ihany izy rehetra. 

	Roa andro no nanaovana ilay sarintany, roa koa ireo antokon’olona nanao azy…


Ilay sarintany sosialy moa dia fomba iray azoana mamantatra bebe kokoa ny fomba fiaimpiainan’ny olona, ireo nofinofy sy ny hetahetany, ireo mahasahirana azy, iza avy ireo tsy manana, …. Na dia  nataon’ ireo olona ireo araka ny fahaizany azy ary  ilay sarintany, dia mamoaka ny ny zava-misy ao aminy araka ny fahitany azy, io no endriky ny tapany antsinananan’ny Soasamihoela amin’izao fotoana izao, …. Dia samy nametraka ny baoritrakeliny teo amin’ny sarintany amin’izany ny rehetra, rehefa vita izany dia nanomboka nitantara ny tantara niorenan’ny tanàna amin’zay ireo ray aman-dreny notarihan’Ingahy RAZANAKA. Nandritra izany koa no nanampian’ny sasany nitantara ireo trangan-javatra lehibe niseho teo an-tanàna, ny olana amin’ny fahatapahan’ny lalana, sns, Ingahy Mpanentana eo an-tanàna moa dia nanararaotra ny fotoana koa hanentanana ny olona amin’ny fampiasana ireo karazan-javamaniry entina mitsabo aretina. Nahafaly ny olona tonga teo ny fomba nitantarana ny tantaran’ny tanàna satria mbola tsy nisy nanao toy izany hatramin’izay. Nahatsiaro finaritra daholo ny olona rehefa samy nody tany aminy taorian’ny adiny 2 niarahana nifanakalo hevitra sy niresadresaka. Sady nitombo ny fahalalan’ny tsirairay no nifankahalala bebe kokoa ny tsirairay ; ho anay indray dia mitohy ny asa, tonga ny fotoana hitsidihana ireo tokatrano hanaovana fanadihadiana.  
Rehefa niverina hamonjy ny trano nitobiana izahay, tao amin’i Emmanuel, ny filoha lefitry ny fokontany, dia hoy indrindra izy «  Sambany vao mba nisy nampanao anay handrafitra ny sarintanin’ny tanànanay izany, izy aloha dia afahanay mamantatra ny toerana misy ny tranonay, indrindra indrindra mamantatra sy mijery ny toerana mety ipohiran’ireo dahalo » 
Ny andro faharoa, dia ireo mponina ao amin’ny ilany andrefan’ny fokontany indray no nihaonanay. Tao amin’ny trano fianaran’ny sekoly ambaratonga voalohany no nanaovana ny fivoriana, izay tena nahavory olona betsaka tokoa. Naverinay notantaraina tamin’ireo olona tonga ny tantaran’ny fokontanin’ny Soasamihoela. Dia napetakay teo amin’ny solaitra be koa ilay sarintany voalohany natao niaraka tamin’ny antokon’olona tao amin’ny ilany antsinanana, mba afahan’izy ireo mahita ny vokatry ny asa niarahanay tamin’izy ireo. Noeritreretina fa hanamora ny fifanankalozan-kevitra izany, sy isorohana ny mety ho fandavàna sy ny tahotry ny mponina hiara-miasa. Tsy nisy fisalasalana fa avy hatrany dia nanao ireo sarin’ny tranony sy ny sehatr’asany avy ny olona. Dia nandeha ny ady hevitra niainga avy amin’io sarintany io, izay nahafantaranay fa mampiavaka ny fokontany aty amin’ny faritra ny vokatra voanjobory ao aminy sy hatrany amin’ny tsenan’ny Karobin (Camp Robin), ifandroitan’ny olona aty amin’ny kaominina manodidina ny voanjoborin’ny Soasamihoela.     
Tantarany,  resaka firaisankina 
Ny hoe Soasamihoela dia avy amin’ny « soa » izay midika hoe « tsara », « ny samy ho ela » dia azo adika hoe « haharitra », raha adika ara-bakiteny izany dia manao hoe  «  haharitra ny tsara », kanefa ny tian’io teny ambara dia hoe « ny fikambanana no hery, ary haharitra »; avy amin’izany no nahatonga ny anaran’ny fokontany ho lasa Soasamihoela.  
Ingahy Razanaka izay antsoina koa hoe Sambo nanazava taminay hoe «  Isaky ny mifanena ny olona taloha dia tsy mijanona mifampiarahaba miaraka amin’ny fomba fitenenana tena Betsileo, milaza hoe ho ela velona anie ny fifankatiavana, hifanampy aby isika ka tsy hisy harofy na harary… izany no antony nahatonga ireo taholo taloha nisafidy io anarana io. »  

Notantarainy koa fa Ingahy Rasamoelina sy Ravola vadiny , ary Ramatoa Razafindrasoa sy  Ingahy Ravahavalo, ireo no fianakaviana tonga nipetraka taty voalohany, nonina tety Ambohibory ; saingy tsy tsaroany ny taona nahatongavan’izy ireo. Tsaroany kosa hono ny nahatongavan-dry Ralambo sy Ralaihova Pierre izay mipetraka eny Amporona, lasa Ankorona, efa ela taty aorian’ny nahatongavany teto an-tanàna. Ralaivelo kosa lasa nonina any Ampanjaka. 

Isan’ireo olona voalohany nitondra ny fokontany Ingahy Razanaka, filoha izy tamin’izany. Notantarainy taminay hoe tanàna 3 dia Antsahavory, Ambohobola ary Ambinany no nikambana nanorina ny fokontany tamin’ny fotoana nangatahana ny fokontany tamin’ny taona 1974. 14 izao no isan’ireo tanàna ao anatin’ny Fokontany.  

Betsaka ny fiovana sy fivoarana  hitany hatramin’izay, raha ny nontararainy dia taloha hono ny olona tsy manao afa-tsy ankajo rofia, amin’izao vita amin’ny lamba daholo. Taloha tsy mba nanana kapa fa mandeha amin’izao, ankehitriny manana kapa sy kiraro daholo ny olona, dia tsy misy mitaraina marary faladia intsony,…. Ny tao-trano koa dia nahitany fivoarana koa, taloha tsy manao trano afa-tsy efitra tokana ny olona, amin’izao fotoana izao dia saika misy rihana ny tranon’ny rehetra. Ny ambany rihana manontolo lasa natokana hoan’ny biby fiompy toy ny kisoa, akoho amam-borona, ny rihana antenantenany fitoeram-bokatra, ary any amin’ny rihana faharoa no ipetrahana, fandrahoana sy fatorian’ny fianankaviana. 
Taloha ihany koa dia voatery makany Vohiposa ny ankizy mandrato fianarana. Tamin’ny taona 1978, dia nanorina sekoly teto an-tanàna ny mponina miaraka amin’ny fikambanan’ny ray aman-drenin’ny mpianatra (FRAM). Sekoly Ambaratonga voalohany io, noho ny tsy fahampian’ny mpampianatra dia nanakarama mpampianatra hafa ny FRAM. Mpampianatra 3 amin’ny ireo 4 mampianatra ao amin’ny sekoly no efa tafiditra ho mpiasam-panjakana. Hatramin’ny nisian’ny sekoly teo an-tanàna dia eo an-toerana ihany no anaovan’ny ankizy ny amabaratonga voalohany.  

	Ireo trano misy rihana, ny sekoly, ny fiangonana,… Ireo no reharehan’ny Soasamihoela!


Feno 100 taona tamin’iny taona lasa ny fiangonana ao Soasamihoela. Tamin’ity taona diavina ity, tany Vohiposa no nankalazan’izy ireo izany vao haingana.. 

In-droa namboarina izay ny tetezana mampifandray ny tanàna amin’ny hafa, tamin’ny taona 1975 ny voalohany, ary tamin’ny taona 1996 ny faharoa, tsy mba nisy fanamboarana intsony anefa ny lalana taorian’ny nisokafany tamin’ny taona 1972. Manamora ny fifandraisana sy ny fivezivezen’ny mponina moa io tetezana io, indrindra ireo izay makany Vohiposa hivarotra vokatra na hividy entana, fa mbola tsy misy fivarotan’enta-madinika eo an-toerana. 
Tamin’ny taona 2004 dia nanangana sopitra iombonana ny mpiray monina ao an-toerana niaraka tamin’ny famatsian’ny fandaharan’asa PSDR, izay nafahan’ireo mpikambana nanangona ny voka-bary sy nivarotra izany tamin’ny vidiny tsaratsara kokoa rehefa tonga ny maitso ahitra. Fivoarana tsara saingy tsy nahakasika afa-tsy ireo olona vitsy teo amin’ny firaha-monina, ireo mpikambana ihany izany.   
Ankoatr’izay dia misy toha-drano vaovao vao natao any amin’ny ilany andrefan’ny fokontany niarahana tamin’ny fandaharan’asa PSDR ihany koa. 
Saika mizaka ny voka-dratsy aterak’ireo rivo-doza foana matetika ny mponina. Ohatra tamin’ny fandalovan’ny cyclone Honorine sy Geralda izao dia misimisy ihany ireo trano rava, torak’izany koa ny gana tsy hita. 
Hoy indrindra Ingahy Rakotozafy Claude, filohan’ny fokontany «  Isaky misy cyclone mandalo dia iharam-boina foana ny olona eto an-tanàna. Izany indrindra no mahatonga ny tomponandraikitra eto amin’ny fokontany mampandre ny fokonolonadieny mialoha mba samy ho mailo amin’ny fandalovan’ireny rivo-doza ireny hampihenana ny fahasimbàna mety haterany, maivamaivana kokoa ny fiantrakany rehefa mahalala ny olona » : 
Ny fiainana eo anivon’ny fiaraha-monina 
Nandritra ireo resadresaka tamin’ireo izay nihaona taminay, na ireo tokatrano nanaovana fanadihadiana na teo anivon’ny fivoriana niarahana tamin’ireo antokon’olona roa eo an-tanàna, dia samy niresaka taminay ny sehatr’asa sahaniny avy izy ireo, ny fomba andaminany ny asany isan’andro, ao anatin’ny volana ary mandritra ny taona, na ho an’ny tsitairay izany na hoan’ny fianakaviana iray manotolo. 
Ny tany volena, dia ny tanimbary izany dia eny amin’ny havoana no ahitana azy manao kitohatohatra, izay fahaiza-manao mampiavaka an-dry zareo Betsileo. Ireo olona tonga voalohany tao an-tanàna no saika manana tany betsaka, kelikely arak’izany ny an’ireo tonga farany, ireo vao haingana no nifindra-monina. Raha ny voalazan’Ingahy Rasoambola Pierre, mpikambana ao amin’ny fikambanana FIRAISAN-KINA dia efa ela namboly ny olona : mamboly vary izay io no foto-pivelomana, ampian’ny mangahazo, tsaramaso, katsaka, voanjo, vomanga, fary, ovy, anana, ny soja atao voly ririnina,… Samy manao fiompiana madinika ny tokatrano tsirairay : gana, akoho, vorontsiloza. Ingahy Razafinirina Emmanuel, filoha lefitry ny fokontany indray dia nanamarika fa vao nampidirin’ny fandaharan’asa PSDR teo an-tanàna ny fambolena soja sy ny fiompiana trondro.  
Voamarikay ihany koa fa efa ela no niompy omby ny olona ao amin’ny fokontany. Arakaraky ny isan’ny omby ananan’ny fianakaviana ny habean’ny valan’omby. Isan-taona dia mihalalina ny vala satria hadiana hakana zezika. Azo lazaina koa fa marika ivelany afantarana ny fananana harena ny halalin’ny valan’omby, arakaraky ny mahalalina ny vala no maha-mpanakarena ny tompony.  

	Endriky ny vala sy ny omby ao anatiny…


Ireo vehivavy koa dia efa ela no nandrary. Misy ihany manjaitra, izay asa natokana hoan’ny vehivavy fotsiny. Tsy betsaka loatra ny fikaramana an-tsaha noho ny fahateren’ny tanimbary. Miakatra any Vohiposa mikarama ny olona rehefa te-hanam-bola kirakira kely, fifindra-monina manara-potoana na miserana ihany nefa izany.  
Ny lehilahy indray no miantoka ny ampahany betsaka amin’ireo asa an-tsaha : ny vadi-bainga, ny fambolena, ny fiavàna, ny didy vary, ary fivelesana,…. Ny vehivavy kosa indray, miandraikitra ny fanetsana, ny fiavàna, ny fitaomana ny fehezam-bary eny am-pamoloana ary ny fikororohana. Amin’ny ankapobeany, dia asan’ny vehivavy ny voly anana, saingy misy ihany ataon’ny lehilahy sy ny ankizy arakaraky ny tokatrano.  
Nandritra ny fandrafetana ny sarintany sosialy, dia betsaka ireo olona nitantara taminay ireo fomba afahany miaina sy miahy ny ankohonany : 
Hoan’Ingahy RAZAFINIRINA Emmanuel, filoha lefitry ny fokontany dia ny fiompiana trondro eny an-tanimbary no ataony, izay manatsara ny tsiron’ny tany sy  nafahany nanatsara ny voka-bariny. Hoy indrindra izy nanampy «  Efa betsaka ireo olona noentaniko hanao fiompiana trondro satria mitondra fidiram-bola tsara ny fanaovana azy. »  
Ny vola azo amin’ny vokatra ovy sy voanjobory dia afaka mameno ny vola ividianana vary indrindra mandritra ny maitso ahitra. Ny vola azo avy amin’ny vidina saribao sy kitay no miantoka ny kojakoja madinika ilaina ao an-tokatrano, indrindra fa ny sakafo hoan’ny fianakaviana sy ny sakafo hoan’ny fiompiana madinika. 
Ny vola azon’ireo vehivavy amin’ny rary koa dia manampy amin’ny fividianana vary na ireo kojakoja madinika ilaina ao an-tokatrano.  
Fambolena vaovao hoan’ny mponina ny voly soja, kanefa mety ho fidiram-bola tsara ihany koa.
Ireo loharanom-baovao 
Ny radio nasionaly Malagasy no loharano azoan’ireo mponina vaovao. Manaraka azy eo ny radio-paritra izay mandefa fandaharana momba ny fambolena, ny vaovaom-paritra ary ireo fandaharana mampiala voly isan-karazany. Hoan’ny mponina moa dia ireo vaovao mahakasika ny fomba fambolena sy fomba fiompiana vaovao no tena ankafiziny. 
Ankoatr’izay, ny tsena isan-kerinandro ny alarobia any Vohiposa, izay fomba iray ihany koa azoan’ny olona ao amin’ny fokontany ny vaovao. Tsy io ihany anefa no fotoana iakaran’ny olona any amin’ny renivohitry ny kaominina azoana vaovao, fa miakatra koa ny olona rehefa misy fety, na mahalana io na matetitetika any Vohiposa, na ihany koa mamonjy tsena any Karobin, kaominina mifanila amin’ny Vohiposa. Ireo fety isan-karazany, toy ny famoran-jaza, tolon’omby (savika), famadiahana sy ireo fetim-piangonana isan-karazany, dia fotoana ihany koa ifaneraseran’ny olona, sy ifanankalozany vaovao, ifampianarana teknikam-pambolena vaovao. 
Nitondra fanatsarana betsaka teo amin’ny fahazaran’ny olona ireo karazam-pifandraisan’ny fianankaviana sy ny fiaraha-monina. Nafahan’izy ireo nandray sy nampiatra ny teknikam-pambolena vary toy ny SRI/SRA (fambolena vary maro anaka, mampiasa ketsa tanora), ny fiompiana madinika, fanatsarana ny asa-tanana : rary, rafitra fanaka, teo ihany koa ny fampiasana zezika sy fanafody, fampiasana fitaovam-pamokarana. 
Fomba famaritana ny fahantrana…. Ireo mampiavaka ny samy
 mponina ao Soasamihoela 
Ny voalazan’ireo olona niresaka taminay sy ireo izay nanaovanay ny fanadihadiana no nafahanay nafantatra bebe kokoa ireo mampiavaka ny samy mponina ao Soasamihoela.  
Nofaritan’izy ireo ary ireo tena mahantra fa ireo izay tsy manan-tany, tsy manana omby, ireo izay voatery mikarama an-tsaha isan’andro, ireo vehivavy efa maty vady na ireo reny niteraka nefa tsy manambady, ireo izay maro anaka ka tsy afaka mandefa ny zanany hanohy fianarana any amin’ny CEG, ireo izay tra-boina tamin’ny fandalovan’ny hain-tany sy voadona mafy tamin’ny fihenan’ny vokatra. 
Nohamafasin’Ingahy Razafinirina Emmanuel, filoha lefitry Fokotany, «  isan’ny mampiavaka azy ireny koa ny trano fonenana : tsotra ny tranony, tsy misy rihana sy mitafo bozaka ; izany no afahantarana fa olona vao tonga izay izy na olona efa ela nipetrahana teo an-tanàna fa lasa tsy manan-tany sy tsy manana omby intsony, na ireo vehivavy manano-tena voatery miahy irery ny tokatranony. »  

Raha ny filazan’ireo mponina ihany koa, miankina betsaka amin’ny fahafahana  mamaly izay ilain’ny vatana na ny ankohonana ny fahitany ny atao hoe manankarena. Ho azy ireo indrindra, ny atao hoe manankarena ary dia ireo izay manana tany sy omby betsaka, ireo izay afaka mampiasa olona amin’ny asa an-tsaha, afaka mandefa ny zanany hanohy ny fianarany any amin’ny CEG any Vohiposa, ireo izay afaka manofa na mividy mihitsy fitaovam-pamokarana, afaka mividy zezika sy fanafody hoan’ny fambolena,.. 
Notantarain’ny olona taminay koa fa mba afahan’izy ireo miahy ny fiainany dia mampiaraka sehatr’asa maromaro izy ireo. Ohatra amin’izany ny fikaramana an-tsaha isan’andro, izay tena azo antoka sy mora azoana vola kirakira isan’andro, ny fiompiana trondro sy famarotana ronono, izay manaram-potoana ihany hoan’izay manao izany, ny ovy sy ny vokatry ny fiompiana madinika dia any Vohiposa no amarotana azy, ny varotra toaka gasy, mampidi-bola koa nefa tsy ara-dalàna ny fanaovana azy, ny fanaovana saribao sy famarotana kitay hoan’izay manana tanin-kininina. Misy aza ireo olona lasa mandeha any amin’ireo tanàna manodidina mandritra ny maitso ahitra mitady karama, ny hafa indray tonga hatrany Karobin. 
Ireo vehivavy dia mivarotra ireo vokatra avy amin’ny rary any amin’ny tsena any Vohiposa. Betsaka ireo tovovavy no mikarama manasa lamba na manao asa an-trano any Vohiposa. Ireo izay manana milina fanjairana kosa dia manjaitra ireo ankajo fentina mianjaika na mamonjy fety no ataony.  
Misy indray ireo izay manao fiompiana madinika, akoho, gana, vorontsiloza, gisa, izay mameno ny fidiram-bolany. Ny hafa manana omby vavy be ronono, manome fidiram-bola tsara ihany koa ny vidin’ny ronono. 
Misy karazan’asa hafa ihany koa mampalaza ny tanàna, dia ny fandrafetana izany, izay lasa asa iveloman’ny filohan’ny fokontany, Ingahy Rakotozafy Claude. Tonga hatrany Fianarantsoa izy manao trano sy mandrafitra. 
Ny firaisan-kina, ny fifanampiana, efa fomba tany 
Mbola tena manaja ireo fombafomba taloha ireo olona ao main’ny fokontany, ka tsy maintsy manaraka ireo fadifady sy fomban-drazana rehetra.  
Nohazavain’i Emmanuel, filoha lefitry ny fokontany taminay hoe « Tena zava-dehibe amin’ny mponina eto Soasamihoela ny fifanampiana eo anivon’ny fianakaviana. Saika ny fianakaviana eto amin’ny ilany antsinanan’ny fokontany dia mifanao valin-tanana daholo amin’ny asa an-tsaha rehetra. Mbola samy mampiatra ny fomba « haogna » ny rehetra. Tonga manampy amin’ny asa an-tsaha ireo iray tampo ao anatin’ny fianakaviana, izay tsy misy tambi-karama fa asa an-tsitrapo. » 
Hoan’ireo mponina ao amin’ilany andrefana kosa,  rehefa misy trangan-javatra miseho toy ny doro-tanety vao miara-mientana ny olona hanao asa iombonana. Raha misy fahafatesana, dia ireo fianakaviana akaiky miaraka amin’ny mpifanolo-bodi-rindrina sy ny manodidina ihany no tonga mitsapa alahelo sy mamangy fahoriana, ary miari-tory miandry faty. Ireo vehivavy ihany miaraka amin’ny havan’ny maty no mandeha mandevina. 
Hoy indrindra Ingahy Rakotozafy Claude, Filohan’nyFokontany nanampy « Eo amin’ny fitarihan-drano ho eny an-tanimbary, dia ny fikambanana no voalohan-daharana, io mantsy no afahana manao ny fitsinjarana ny rano ara-drariny, idnrindra rehefa manomboka miha-tsisy izy. Ny fikambanana no afaka miantoka ny fanajana ireo fitsipika isan-karazany mikasika ny fitantanana. Ireo izay mampiasa rano rehetra eny an-tanimbary moa dia tsy maintsy miditra ao anatin’ny fikambanan’ny mpampiasa rano.  
Ankoatr’izay, dia Mpanolotsaina amin’ny fampandrosoana ny tontolo ambanivohitra eo anivon’ny kaominina Ingahy Rakotomavo Venance. Koa satria koa moa zana-tany avy ao Soasamihoela, dia matetika izy no tonga ao an-tanàna manentana ny olona hivondrona anaty fikambanana, hanandrana ireo teknikam-pambolena vaovao, sy mampita vaovao isan-karazany. Nadritra ny fivoriana voalohany nataonay moa dia nanatrika teo izy, nosady nanararaotra ny fotoana hanentanana ny olona momba ny fampiasana ireo ravin-kazo entina mitsabo raha misy aretina mahazo, dia nitondra karazany vitsivitsy koa izy nasehony.  
Ny tantaran’ireo fikambanana, ireo karazana fanampiana avy ety ivelany,

 ireo fandaharan’asa… 
Misimisy ireo fanampiana avy any ivelany efa noraisin’ny fokontany, ohatra ny fandaharan’asa PSDR  nitondra famatsiana ara-tekinika sy ara-bola, ny tamban-jotra TIAVO nitondra famatsiam-bola hoan’ireo sahan’asa vitsivitsy. Misimisy ihany koa ireo olona no efa mivondrona ao anaty fikambanana tantsaha, notohanan’ny PSDR. Efa nahazo fiofanana mikasika ny fitantanana sy fandrindrana fikambanana izy ireo. Notantarain’Ingahy RAZAFINIRINA Emmanuel taminay fa nankasitrahany tokoa ireo tombotsoa betsaka azony tamin’ny alalan’ireo tetik’asa niarahana tamin’ny PSDR.    
«  Nahazo fiofanana momba ny fiompiana trondro sy fambolena soja izahay. Izany indrindra no nahatonga anay hanome ny anaran’ny fikambananay hoe « Firaisan-kina no hery ». 
Ry zareo mponina ao amin’ny lafiny andrefana koa amin’izao dia milaza fa vonona ny hanangana fikambanana mba hampitoboana ny ezaka hoan’ny fampandrosoana iombonana. 
Tamin’ny fotoana mbola nahatsara ny lalana dia tonga hatetry an-tanàna ireo mpnangom-bokatra. Ankehitriny kosa, dia entina hatrany Vohiposa lolohavina ny vokatra. Efa hatramin’ny ela no tsy mahafaly ny mponina ny vidin’ny vokatra ividianan’ireo mpanangom-bokatra. Namaha olana an’ ireo mponina ny nananganana ny sopitra iombonana. Amin’izao fotoana izao ary dia misy ampahany amin’ny vokatra angonina ao anatin’io sopitra iombonana io, izay amidy rehefa tonga ny fotoan’ny maitso ahitra, afahan’ny olona mahazo vidim-bokatra tsaratsara kokoa io no afahany manangom-bola ihany koa. Ingahy Emmanuel, ny filoha lefitry ny fokontany moa tsy mitsahatra  manao fanentanana mba hidiran’ny olona any anatin’ny fikambanana manao sopitra iombonana. Ny vary voaangona moa rehefa amidy avy eo dia afahan’ny mponina miady ny vidiny ho lafolafo kokoa. Mbola kely aloha ny vary zakan’ny trano fitahirizam-bokatra amin’izao, izany indrindra no eritreretan’ireo mpikambana ny fanitarana azy atsy ho atsy, mila ny fandraisana anjaran’ ny rehetra nefa izany.   

Miasa eo anivon’ny fokontany koa ny tamban-jotra TIAVO. Nolaizanan’ny olona taminay fa tsy dia mandresy lahatra azy ireo loatra ny asany, noho ny tsy fahalalana. Ny fahalalan’izy ireo azy dia ireo izay manana fikambanana ihany no afaka mahazo fanampiana sy miditra ho mpikambana ao anatin’ny tamban-jotra ary natokana hoan’ ireo manao sopitra iombonana ihany ary. Ny hafa indray tsy mankasitraka ireo fepetra ilaina amin’ny fidirana ho mpikambana sy ny zana-bola saika henjana loatra. 
Tsy mbola misy fikambanam-behivavy mijoro ao Soasamihoela. Tamin’ny fandalovanay tany Vohiposa, dia nihaona tamin-dRamatoa Rasolomampionona Lydia, filohan’ny Fikambanam-behivavy ao Vohiposa izahay. Miara-miasa amin’ny fandaharan’asa PSDR ny fikambanana izay nahazo famatsiam-bola hanaovana ny tetik’asa fanenomana landy. Voatery managom-bola ny mpikambana afahana manangana trano iasana sy ho toerana ihaonan’ izy ireo  ifanan-kalozan-kevitra sy anaovana ny asa iombonana. Any Fianarantsoa no amidy ny vokatra, ry zareo ao amin’ny « Trano Eau de coco » no mandray ny vokatra, izay mitaky latsak’emboka isan-taona ho tambin’ny ny fiaraha-miasa. Maniry izy ireo ny mba hamoaka ny vokatra any ivelany amin’ny vidiny tsaratsara  kokoa, maniry koa izy ireo ny hanenona landy  be. Efa manana fototra voaroy maromaro izy ireo fa mbola miandry ny fahavitan’ny trano iasana vao manomboka ny fanenomana. Indray andro any angamba ireo vehivavy ao Soasamihoela koa  mba hanao toy izany na hanampy isa ny mpikambana ao Vohiposa. 
Ny fikambanan’ny ray aman-drenin’ny mpianatra (FRAM) no miandraikitra ny sekolim-panjakana ao Antsahavory. Any daholo no mianatra ny ankizy rehetra ao amin’ny fokontany. 4 amin’izao fotoana izao no isan’ny mpampianatra ao, izay mbola ny FRAM aloha no miantoka ny mpampianatra iray amin’ity taom-pianarana ity. Ho raisin’ny fanjakana an-tanana moa izy amin’ny herin-taona ka tsy misy afa-tsy ny fitaovam-pianaran’ny mpianatra sisa no iantohan’ireo ray aman-dreny.   
Any Vohiposa, Ambohimahasoa eny hatrany Fianarantsoa mihintsy aza ireo toerana hanohizan’ny ankizy ny fianarany ; miverina ao an-tanàna izy ireo rehefa tonga ny fotoana fialan-tsasatry ny mpianatra. Tonga manatrika ireo lanonam-pianakaviana ao an-tanàna ihany koa ireo havana any ivelan’ny kaominina, ohatra ny famadihana, ny fanambadiana. Saika izy ireo no mampian-trano ireo ankizy mianatra any amin’ny CEG Vohiposa na any amin’ny CEG Karobin. Ireo ray aman-dreny kosa no manatitra na mandefa ny vatsy hoan’ny mpianatra, vary, vola sns, sy ireo kojakoja ilain’ny ankizy.  
Ny harenany, ireo harena ara-boajanahary maro be 
Manana anjara tsara tokoa ny fokontanin’ny Soasamihoela manana ala voajanaharin’Ankaizina. Amin’izao fotoana izao  anefa dia tafahoatra ny fitrandrahan’ny olona io ala io. Ankoatr’izay, dia misy ireo olona tsy mitandrina akory rehefa mikapa hazo. Ankehitriny, dia mihena ny faritra misy ala, raha ny fahitana azy ary dia « mihemotra mamonjy ny tampon-tendrombohitr’Ambohibory » izy io. Raha ny filazan’ny olona taminay nadritra ireny fivoriana ireny dia misy ihany hono olona manana tany kininina,  anaovany fitrandrahana hazo fanao-trano sy saribao ary kitay. Ireo izay tsy manan-tany kininina dia mividy amin’ny namana raha ilainy ziany. Ohatra  any amin’ny fokontanin’ny Vohiposa izy ireo no manao saribao.   
Fantatry ny be sy maro fa avy anaty ala no laharanon’ireo renirano sy rano tarihina mamatsy ny tanimbary eo an-tanàna. Taona maromaro anefa izay dia nihena ny rano mivoaka avy amin’io loharano io. Ny fahatsapana izay olona izay indrindra no mahatonga ireo olona manomboka mamboly hazo eny amin’ny tanety sy ny sahan-driaka rehetra.  
Nanamafy koa Ingahy Razafinirina Emmanuel, fa eo am-pangatahana ny fahazaon-dalana miaro io ala io ny fokonolona. Mikasa ny hamboly ravitsara  eny an-tanety koa izy. Azo trandrahina tsara moa izy azoana menaka fitsaboana.  
Ireo loharano aloha hatramin’izao no miantoka ny rano ampiasan’ny olona satria mbola tsy misy vovon-drano ao an-tanàna. Mihena na ritra mihitsy anefa ireo loharano rehefa mai-tany ka mandany fotoana ireo vehivavy ny fatsakana. Lasa milahatra sy mandany eo amin’ny antsasak’adiny eo ho eo vao mahafeno siny iray.  

	Ny rano, ny ala, ireo harena tokony arovana 


Saika tendrombohitra no anakabeazan’ny teotany ao Soasamihoela. Tsy dia manana toerana malalaka iraofan’ny omby betsaka no tsy dia ahitana ahitra firy ny toerana ambany, ka voatery mananika ny tendrombohitra vao mahita iraofana ny omby. Manampy trotraka rahateo koa moa ny fiverimberenan’ny doro-tanety matetika izay lasa nampahantra ny nofo-tany, indrindra ny eny an-tanety. Na dia bozaka aza tsy misy firy intsony. Dia voatery mitondra zezika betsaka hamerenana ny tsiron’ny tany. Soa ihany fa efa zatra mitondra zezika eny an-tanimbary ny olona. 
Kely dia kely ireo velaran’ny tany eny ambany toerana azo anaovana fiompiana trondro an-dobo sy an-tanimbary. Anaovan’ny olona voly rirnina ihany anefa izany na dia tery aza, ka ny ovy, anana, soja, voanjobory no karazam-boly atony eny aorian’ny vary; ny voly rirnina moa dia tena mampalaza an’ny Soasamihoela koa. 
Ireo vehivavy, ireo lehilahy, ny andraikiny avy 
Ireo asa mila tanjaka rehetra dia saika ny lehilahy no manao izany : ny vadi-bainga, fanaovana tahan-drano, ny fanosena, ny ragiragy. Ny vehivavy kosa no manetsa, sy miava. Anjaran’ireo vehivavy koa etsy andanin’zany ny fikarakarana ny tanimboly sy ny tokatrano.  Tamin’ireo tokatrano nohadiahadianay dia nohazavain’ireo tokatrano sahirana taminay fa voafetra ihany ny asa sahanin’ izy ireo, satria kely na tsy manana tany volena no sady ihany koa tsy manana fitaovam-pamokarana. Ohatra amin’izany, ny mpivady iray, izay samy mikarama an-tsaha izy ireo mandritra ny fotoam-panetsana, na dia asam-behivavy manokana ary ny manetsa. 

	Ireo olona, ireo harena...


… Ireo fironany 
Raha ireo hetahetan’ny olona indray no resahina, dia tsapanay fa samy manana ny azy ireo antokon’olona : ny vehivavy sy ny tanora ohatra dia maniry ne hamerenana ny lalana mampitohy ny fokontany amin’ny Vohiposa, hanana tobim-pahasalamana, maniry ihany koa ny mba arovana ny alan’Ankaizinina mba voaaro ireo loharano, hanana rano fisotro madio, hanana sekoly iray koa hoan’ny ilany antsinanana, hanana tany betsaka azo volena, halebiazina ny tranom-bokatra mba hanamaivanana ny maitso ahitra, farany hanana voka-bary betsaka mba afahana mihinam-bary tsara, hahazo fanampiana ara-tekinika mikasika fambolem-bary manaraka ny SRI/SRA  
Ireo zoky olona kosa dia maniry ny mba hananan’ny fokontany trano atao birao. Amin’ny ankapobeany, ny fianakaviana tsirairay dia maniry ny hisian’ny fahandriam-pahalemana, satria mbola betsaka ny hala-botry, ny fanamafisana ny firaisan-kina sy ny fifanampiana eo amin’ny mpiara-monina, mba afahana manaja ny hafatr’ireo ray aman-dreny tany aloha sy itazonana ny anaran’ny tanànan’ny Soasamihoela.   
Ny fanirian’ireo lehilahy kosa dia saika mirona betsaka amin’ny fanana omby, fanana ireo fanafody famoana bibikely sy miady amin’ny aretina,  hanana fahafana mividy zana-trondro, sy masomboly vaovao sy karazany hafa, hanao karazana fambolena azo atao ary izay mety hampitombo ny vokatra.

Mampirisika ny olona hamokatra bebe kokoa ny fisian’ny tsena tsy dia lavitra loatra ny tanàna, satria mora kokoa ny mamoaka ny vokatra, indrindra rehefa maitso ahitra. Ankoatr’izay, dia manome vaha-olana tsara hoan’ny mponina hoan’ny mponina ihany koa ny fanalebiazana ny tranom-bokatra. Tsy ny vary irery ihany anefa no tokony hanaovana sopitra iombonana fa na vokatra hafa koa aza, toy ny mangahazo, katsaka, ovy, sns. Lafolafo kokoa mantsy ny vidiny rehefa maitso ahitra. Ny fanana ireo fitaovam-pamokarana toy ny charrue, herse, miaraka amin’ny omby miasa ihany koa dia mety hanatsara ny fidiram-bolan’ireo mponina.   

Ingahy Razafinirina Emmanuel, filoha lefitry ny fokontany, dia vao haingana ihany no nanomboka niompy trondro an-dobo sy manao fiompiana trondro an-tanimbary, ankoatr’izay dia manao voly ririnina koa izy toy ny : ovy, anana, soja, voanjobory, ary vary ririnina…Milaza koa izy fa tsara ny voka-bariny tamin’ity taom-pambolena ity raha oharina amin’ny an’ny hafa. Nahafa-po azy ny zava-bitany, ka izany indrindra no mahatonga azy hanentana sy hanaparitaka ireo teknika vaovao ireo any amin’ny tantsaha namany.  

Fokontany iray, faritra roa, tetezana iray, ary lalana, ahoana ary ny ho aviny ? 
Araka ny efa voatsidika tany aloha rehetra tany dia mizara ho faritra roa ny fokontanin’ny Soasamihoela, ireo tanàna ao amin’ny ilany antsinanana sy ireo tanàna ao amin’ny ilany andrefana. Indraindray dia toa mitovy ny fanirian’ireo mponina ao amin’ny faritra roa, indraindray anefa toa mifanipaka be ihany. Raisintsika ohatra ny vali-tanana sy ny firaisan-kina eo amin’ny fiaraha-monina izay ao amin’ny ilany antsinanana ihany mbola ahitana izany, fa tsy mifanao izany ny faritra roa.
Ingahy RAKOTOZAFY Claude, filohan’ny Fokontany dia nilaza taminay fa « Noho ny elanelana misy eo amin’ireo faritra roa sy noho ny fiparitahan’ireo tanàna ao anatiny dia saika tsy mifanome tanana ireo faritra roa, lehibe loatra mantsy ny fokontany, dia manano sarotra noho izany ny fifaneraserana. »   

Ankoatr’izay, dia miparitaka ireo tanàna, no saika mpihavana daholo ireo mponina ao aminy, ny faritra andrefana no tena be an’nio. Samy te hihazona ao an-tanànany ihany ireo fomba fanaony avy ireo fianakaviana. Fanirian’izy ireo ny tsy hamotipotika ireo tanimbary nolovaina tamin’ireo razana amin’ny taranaka mandimby. Izany no mahatonga ireo tanàna miparitaka foana, misy fivoarana ihany izy ireny rehefa misy mpifindra-monina vaovao tonga na tsy maharitra aza, sy rehefa misy fanambadian’ireo tanora avy eo an-toerana sy ny mpihavy.  

	Ny firaisan-kina no hery… Soasamihoela!


Tsapan’ireo tomponandraikitry ny fokontany fa tsy miray hina ny mponina, sarotra noho izany ny fampandrosoana ny faritra. Mila mandray fepetra haingana ireo tomponandraikitra manoloana ny fitombon’ny mponina sy ireo tanàna amin’ny fitantanana ny fokontany. Ankoatr’izay, dia mila manomana ireo paik’ady ny fokontany mba afahany miantoka ny fanabeazana ny ankizy, fahasalaman’ny mponina ao aminy hanatsarany ny fiainany sy ny zava-misy eo aminy. Fa isan’ny haren’ny fokontany ny fahatanoran’ny mponina ao aminy, izay manome tanjaka enti-mamokatra.   
Mbola mitohy ny fanentanana ifandrombonan’ireo olona samihafa : ny Mpanolo-tsaina amin’ny fampandrosoana ny tontolo ambanivohitra eny anivon’ny kaominina, ireo tomponandraikitra eo anivon’ny fokontany, sy ireo mpikambana anaty fikambanana. Maniry ireo mponina ny hanamboarana indray ny lalana. Afahan’izy ireo mahazo vaovao ny fahavitan’io, afahana mampiditra ireo zezika sy fanafody miady amin’ny bibikely sy ny aretina mpahazo ny fambolena  sy ny fanafody hoan’ny fiompiana, ary farany antoka iray goavana amin’ny famoahana ny vokatra
Manankarena ireo olona ao Soasamihoela, mba hanatsarany ny ho aviny anefa dia tsy maintsy aloha mampiombona ny heriny, ny harenany ary ny hetahetany izy. Izany rahateo no antony namoronany ny fokontaniny
Eto dia toloranay fisaorana manokana ny Lehiben’ny Faritra, Ramatoa Ben’ny Tanàna sy ny vadiny, tamin’ny nafoizany fotoana nihanoana anay, ireo toro-hevitra maro isan-karazany nahafanay nisafidy ireo mponina hanaovana ny fanadihadiana. Fisaorana feno ihany koa no atolotray ny mponina ao Soasamihoela, ny filoha lefitry ny fokontany izay nahafoy fotoana niarahana taminay nadritra ny fotoana nipetrahanay tany, ny filohan’ny fokontany, ireo olon-dehibe, tanora, zoky olona, ireo lehilahy ary ireo vehivavy tamin’ny fandraisana nahafa-po nasehony anay, sy ny fahatokisana nomeny anay; nanampy betska anay izany ary nafahanay nahafantatra misimisy kokoa ny fiaim-piainana ankapobean’ny tsirairay, ireo hetahetany avy entiny hanatsarany ny ho aviny. 

TOVANA 1 : NY MOMBA AN’NY  Soasamihoela

	Ny mombamomba ny tanànan’ny: Soasamihoela Vohiposa 

	1.Ny toetotrany amin’ny ankapobeny  (toerana, mponina)  
	7 km avy ao avaratry ny kaominina no misy azy izay lalantany tena ratsy no makany ahitana tetezana iray efa in-droa izay no namboarina hatramin’ny nisiany 

785 no iasn’ny mponina izay mitsinjara 60% vehivavy ary 40% ny lehilahy
Fiangonana loterianina iray
Sekoly ambaratonga voalohany (EPP), tetezan-kazo iray, ary tohan-drano vao vita vao haingana,  sopitra iombonan’ny mpiray monina ( GCV), 11 no isan’ireo tanàna manambatra ho fokontany izay tena miparitaka tokoa, mizara ho faritra 2 nyfokontany : ny ilany antsinanana sy ny ilany andrefana, saika mpihavana daholo ireo monina ao amin’ny ilany antsinanana raha fianankaviana samy hafa no monina ny ilany andrefana 

	2. Tantara (daty malaza)
	Taona 1905 : niorenan’ny fiangonana loterianina FLM

Taona 1972 : nanorenana ny tetezana
Taona 1973 : lasa Fokontany

Taona 1978 : nanorenana ny sekoly
Taona 1986 : nandalovan’ny cyclone Honorine  nandrava ny roa ampahatelon’ny vokatra 
Taona 1985 : nahatongavan’ny fiara farany tao amin’ny Fokontany

Taona 1994 : nandalovan’ny Cyclone Geralda  namotika ny antsasany maherin’ny vokatra sy nadrava ny tetezana  Taona 1996 : nanamboarana ny tetezana
Taona 2004 : nananganana ireo fikambanana miara-miasa amin’ny PSDR  nanaovana ireo voly ririnina, fambolem-bary maro anaka, sy fiompiana trondro an-tanimbary. 

	     3.Fikambanana sy rafitra misy 
	PSDR,Fikambanana Firaisan-kina no hery, TIAVO, FRAM

Fiangonana

	4. Fety mahazatra 
	Fora-zaza,Savika,Famadihana,Ny feti-mpiangonana (Paka, Noely sns)  

	5. Asa fanao (mampidi-bola) 
	An-trano : vary, mangahazo, tsaramaso, fiompiana omby, fiompiana madinika azo lazaina fa miroborobo ihany, ny fandrariana, fanjairana
Iraisana : ny fikaramana any amin’ny renivohitry ny kaominina  
Ara-toekarena : fiompiana trondro an-tanimabry, fambolena ovy, voanjobory, fanaovana saribao, varotra kitay, soja  

	6. Fomba fiainana sy mahazatra 
	

	   7. Fari-pianarana

	Fisiana sy fahazoana fotodrafitr’asa : EPP 1 hoan’ny fokontany iray manontolo miaraka amin’ny tanàna 11 ao aminy, saika lavitra loatra hoan’ny ankizy- miparitaka ireo tanàna 
Fari-pahalalan’ireo antokon’olona : Zava-dehibe ny fampianarana saingy ambany loatra amin’ny ankapobeany ny fari-pahalalana mijanona eo amin’ny ambaratonga voalohany, misimisy ihany ireo olona nahavita ny ambaratonga faharoa, ary  ny filoha lefitry ny fokontany manana fari-pahalalana kilasy famaranana (terminal)
Fazoana sy ny loharanom-baovao mitombina sy ny tsaho: Manana vata fandrenesam-peo avokoa ny ankamaroan’ny olona, misy mihaino ny onjam-peo Mampita (radio-paritra) ny vaovao sy fandaharana mikasika ny fambolena no be mpihaino. 

	8. Ny harena voajanahary 


	Harena efa misy : ala sy loharano voajanahary, reniranon’ny  Fanindrona.

Olana mianjady : Miharitra ny loharano, eo am-pangatahana ny fahazoan-dalana iaro ny ala ny mponina 

	9. Sehatra tsy miankina 
	TSY MISY

	10. Hetaheta sy tetikasa 
	Fiarovana ny ala mba iarovana ireo harena ara-boajanahary 
Fanamboarana ny lalana mampitohy an’ny Vohiposa

Fampidirana rano fisotro madio isan-tanàna
Fananana tobim-pahasalamana
Fanalebiazana ny tranom-bokatra (GCV)

	11. Fifindra-monina 
	Ara-potoana fikaramana makany Vohiposa na any amin’ireo tanàna manodidina mandritra ny maitso ahitra  

	12. Fahasahiranana 
	Voina : fahafatesana, hain-tany, doro tanety
Ara-potoana : maitso ahitra
Fironany :

	13. Harena azo trandrahina 
	Akaiky Vohiposa

Fiompiana trondro an-dobo sy an-tanimbary 

Voly ririnina an-tanimbary : ovy, anana, soja, voanjobory

SRI –SRA

GCV

Omby vavy be ronono : amidy ny ronono
Fahabetsahan’ny fiompiana madinika
Saribao sy kitay fidiram-bola tsotra 

	14. Tetik’ady 
	Fametrahana toha-drano eny antsefatsefan’ny renirano 

	15.  Fifandraisana 
	Ara-pianakaviana : Fifanampian’ny fianakaviana amin’ny alalan’ny HAOGNA

Ivelan’ny fiaraha-monina : fifanakalozam-baovao isaky ny mihaona rehefa tsena isaka alarobia any amin’ny kaomininina Karobin 
Tsy miankina : Ny mpanentana ny tontolo ambanivohitra eny anivon’ny kaominina, izay zana-tany ao amin’ny fokontany dia miasa matetika any ;  

	16. Ireo olona nihaonana 
	Ireo manam-pahefana nihanonana : 

LALAONIRINA  Jorlin Zaielle : SG Faritra
RABEMANANA Richard DDR Faritra
RAZAFINDRASOA Félistine Ben’ny tanàna Vohiposa

RAKOTOZAFY Claude Filohan’ny Fokotany

RAZAFINIRINA Emmanuel : Filoha lefitra Fokotany

RAKOTOMAVO Venance : Mpanentana ny tontolo ambanivotry ny kaominina
RAHOLIMAMPIONONA Lydia : Filoha fikambanam-behivavy
Ireo tokatrano notsidihana :

RAZANAKA, antsoina hoe Sambo : ray aman-dreny
RASOAMBOLA Pierre 

RAZAFINIRINA Emmanuel 


TOVANA 2 : NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA HOAN’NY MPONINA AO  SOASAMIHOELA
Ireo paik’ady hiadiana amin’ny fiainana araka ny fahitan’ireo mahantra azy
· Fikaramana an-tsaha 
· Fiompiana trondro 
· Varotra ronono 

· Varotra ovy 
· Varotra toaka gasy 

· Varotra ny vokatra avy amin’ny rary 
· Fiompiana madinika 
· Manasa lamban’olona any Vohiposa

· Varotra kitay sy saribao 
· Rafitra sy tao-trano 

· Fanjairana 
Ireo fepetra isokajiana ny mahantra voafaritr’ireo mahantra 
Ireo fepetra isokajiana ny mahantra :
· Ireo izay tsy manana tany
· Ireo izay tsy manam-bola ividianana tany na omby 
· Ireo izay tsy manana omby

· Ireo izay mikarama an-tsaha 

· Ireo izay maro anaka

· Ireo izay tsy manana charrue, sy herse

· Ny vehivavy manao-tena sy ireo reny tsy m
anam-bady 
Ireo fepetra isokajiana ny manankarena 
· Ireo izay manana omby

· Ireo izay manana tany ary afaka manampy izany

· Ireo izay manakarama olona amin’ny asa an-tsaha
· Ireo manana trano misy rihana roa 

· Ireo izay  mihinam-bary isan’andro mandava-taona  

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

